
Voxe ô l'aveiva comme ô pappagallo

Nasale e grossa; ma se ô l’ëa arraggiôu

Alterâ, comme ô canto che fa ô gallo

Sforzôu e roco, ch’ô ve pâ stranguôu:

Comme quello d’un tangao e d’un camallo

O so gesto ô l'ea sempre desgaibôu;

Figûa e indole in somma ëan in armonia

Perfetta pe inspirâve antipatia.

Giacomo e Yanez se veddeivan poi

Zù dä Ninna chinâ ne-a lancia tersa:

Amixi streiti questi duî eroi,

Benchè de patria e d’indole diversa,

Ean diventæ nell’epoca che a-i moi

Fu in Granata a fortuña tanto avversa;

Perchè primma da celebre sconfitta

Giacomo a Yanez ô salvava a vitta.

Perchè ne-ô lungo assedio, ch’ô l’ea stæto

L’urtimo in Spagna in quella guæra pia

D’infedeli uña squaddra per un træto

De raggia e despeazion furiosa e ardia

De nêutte da l’Alambra avendo fæto

Contro ô campo Spagnoilo uña sciortia

I dui compagni, ch’ëan ne-i avamposti,

Ean all’assato per i primmi esposti.

Yanez all’improvviso circondôu

Da sette moi e zà ferio in t’un brasso

Quæxi in scï pissi ô l’ea d’êse ammassôu,

Se arvindose co-a spâ Giacomo ô passo

O no foise a-ô momento capitôu

Pe levâ quell’eroe dall’imbarasso,

Esponendose pronto a-ô stesso intrigo

E a-ô stesso rischio pe sarvâ l’amigo.

